
Аннотация 

Ушбу мақолада  замонннинг “табиат-жамият-инсон” тизими доирасида 

экологик вазиятга доир муҳим ҳисобланган биосферанинг детерминлашиш 

хусусиятлари тўғрисида илмий фаразлар баён қилинган 

Аннотация 

В данной статье представлены научные гипотезы об определяющих 

свойствах биосферы, важных для экологической ситуации в рамках современной 

системы «природа-общество-человек». 

Annotation 

This article presents scientific hypotheses about the determinative properties of 

the biosphere, which are important for the ecological situation in the framework of the 

modern "nature-society-human" system. 

Жамиятнинг ижтимоий, иқтисодий, сиёсий, маданий, мафкуравий сиёсий 

муносабатлари, шу жумладан “табиат-жамият-инсон” тизимининг 

мутаносиблиги ҳам, муқаррар равишда, экологик маънавий-ахлоқий нормалар 

билан детерминлашган бўлади. Яъни, бундай тақозоланганлик: биринчидан, 

юқорида кўрсатилган муносабатларнинг ҳар қандай йўналиши “табиат-жамият-

инсон” тизими доирасида намоён бўлганлиги учун ҳам, ҳар бирининг 

ривожланиш хусусиятларини бошқариш: бевосита ёки билвоситалиги, 

англанганлиги ёки англанмаганлигидан қатъий назар, экологик ахлоқ 

нормаларига асосланади; иккинчидан, “табиат-жамият-инсон” тизими 

элементларини бошқариш универсал ва муштарак-мужассам характерга эга 

бўлганлиги учун ҳар бирига, нисбатан мустақил бўлишига қарамасдан, 

комплекс-системали ёндошишни, ахлоқий нормаларга асосланишни тақозо 

қилади; учинчидан, “табиат-жамият-инсон” муносабатларини бошқаришда 

экологик ахлоқий норма ва тамойилларнинг бошқа ижтимоий онг шаклларига 

нисбатан универсаллиги ва устуворлиги ижтимоий тараққиётнинг тарихий 

заруриятидан ҳамда инсоният цвилизацияси келажагини экологик хавфдан 

сақлаб қолиш манфаатидан келиб чиқади; тўртинчидан, “табиат-жамият-

инсон” муносабатлари тизимини ташкил қилган структуравий элементларининг 

нисбатан мустақил ривожланиш хусусиятлари, уларни бошқаришнинг ахлоқий 

норма ва тамойилларига дифференциал ёндошишни тақозо қилади. Шунинг 

учун “табиат-жамият” муносабатларини бошқаришда экологик ахлоқий 

нормаларнинг бошқа ижтимоий онг шакллари ва амалий фаолият йўналишлари 

билан детерминлашиш хусусиятларини структуравий-функционал таҳлил қилиш 

экологик ижтимоий борлиқнинг ривожланиш қонуниятларини ва 

истиқболларини аниқлашга ёрдам беради.  

“Табиат-жамият” муносабатларни детерминлаштирувчи омиллар тизимида 

экологик ахлоқий нормалар, бир томондан, кундалик онг даражасида 

прагматиклашган тарзда мавжуд бўлиб, конкрет инсоннинг экологик ахлоқий 

норма ва тамойилларга риоя қилиш маданияти, маънавий салоҳият даражаси 

индивидуаллиги билан характерланади. Иккинчи томондан, муайян экологик 

маконнинг хусусиятлари: табиат бойликларидан оқилона фойдаланиш, 

табиатнинг айрим элементларига алоҳида муносабатни шакллантириб, махсус 

экологик ахлоқий нормаларни вужудга келтирган ва уларнинг функционал 

самарадорлигини оширишни тақозо қилмоқда.  

Экологик ахлоқий нормаларнинг функционал самарадорлиги унинг 

объектив ва субъектив омилларга боғлиқ бўлиб, бу ҳақда Х.Х.Пўлатов “Қишлоқ 

шароитида табиатни муҳофаза қилиш маданиятини шакллантиришнинг объектив 

ва субъектив омиллари” мавзусидаги диссертациясида Марказий Осиёдаги 

тарихий шаклланган ишлаб чиқариш усулининг махсус экологик маданият 

типини шакллантирганлигини қайд этади
1
. Лекин, унинг қишлоқ хўжалиги 

ишлаб чиқариши консервативлиги, миллий ва диний анъаналарнинг нисбатан 

турғунлиги, табиатни муҳофаза қилишда конформистик характери ҳақидаги 

фикрлари қуйидаги сабабларга кўра мунозарали: Биринчидан, ҳозирги замон 

қишлоқ хўжалик ишлаб чиқаришининг индустрлашуви ва ҳаёт шароитининг 

урбанизациялашиш даражаси, унинг конформистик хусусиятини ўзгартирмоқда. 

Яъни, қишлоқ аҳолиси экологик интеллектуал салоҳиятининг ўсиши табиатга 

нисбатан лоқайдлик ва бепарволикни бартараф қилишнинг субъектив омили 

сифатида намоён бўлмоқда. Иккинчидан, тарихан шаклланган миллий ва диний 

экологик қадриятларнинг тикланиши ҳамда ижодий ривожлантирилиши табиат 

муҳофазасига оид замонавий ижтимоий-ахлоқий муносабатларни вужудга 

келтирмоқда. Учинчидан, экологик муаммоларнинг глобаллашуви ва 

кескинлашуви, халқаро экологик ахборотлар айирбошлашнинг коммуникация 

тизими ривожланиши “консервативлик”, “конфрмистик”, кайфиятларни 

бартараф қилишга хизмат қилмоқда. Тўртинчидан, ҳозирги замонавий таълим-

тарбия тизимида амал қилаётган (баъзи ташкилий камчиликларга қарамасдан) 

педагогик-дидактик фаолият бутун аҳолида табиатга нисбатан маънавий-

ахлоқий муносабатларни шакллантирмоқда. Шу сабабларга кўра, 

республикамизда “табиат-жамият-инсон” муносабатларини ахлоқий нормалар ва 

тамойиллар асосида ташкиллаштиришнинг институционал тизими таркиб топиб, 

қишлоқ жойларида ҳам муайян муваффақиятларга эришилмоқда.  

Шуни алоҳида таъкидлаш керакки, экологик хавфнинг глобаллашиб 

кетиши билан, унинг оқибатларини бартараф қилиш учун жаҳондаги 

давлатларнинг ўзаро ҳамкорликда фаолият кўрсатиш заруриятини англашлари 

умуминсоний экологик қадриятларнинг устуворлашувига олиб келмоқда. Буни 

умуминсоний ва миллий экологик қадриятларнинг уйғунлашуви ҳамда объектив 

ривожланиш қонунияти тарзида эътироф этиш зарур. Дарҳақиқат, “турли 

қадриятларнинг умуминсоний негизда уйғунлашуви, цивилизациялараро 

мулоқотнинг янгича сифат касб этиши, экологик офатлар пайтида ўзаро ёрдам 

кўрсатиш имкониятларининг ортиши — табиийки, буларнинг барчасига 

глобаллашув туфайли эришилмоқда”  

Умуман, “табиат-жамият-инсон” муносабатларини ахлоқий нормаларга 

кўра бошқаришнинг ҳуқуқий асослари жамият ривожланиш даражасига боғлиқ 

бўлса, иккинчи томондан, инсоннинг табиий ресурсларни истеъмол қилиш 

эҳтиёжларини қондириш имкониятининг чегараланганлиги, ахлоқий 

регламентлардан чиқиб кетишга олиб келади. Ваҳоланки, инсон моддий 

эҳтиёжларининг маънавий-ахлоқий бошқарилиши биосфера экологик 

мувозанатининг шартидир. Аммо ҳар қандай давлат ва жамиятда турли тарихий 

даврларда моддий эҳтиёжларнинг нисбатан устуворлиги экологик ахлоқий 

қадриятларни кейинги ўринларга суриб қўйган. Бу эса, ўз навбатида, экологик 

муаммоларни кескинлаштиришга олиб келган. Чунки, “бугунги кунда ҳар қайси 

давлатнинг тараққиёти ва равнақи, нафақат яқин ва узоқ қўшнилар, балки жаҳон 

миқёсида бошқа минтақа ва ҳудудлар билан шундай чамбарчас боғланиб 

бораяптики, бирон мамлакатнинг бу жараёндан четда туриши ижобий 

натижаларга олиб келмаслигини тушуниш, англаш қийин эмас”. Шунинг учун 

ҳам “табиат-жамият-инсон” муносабатларини бошқаришга йўналтирилган 

сиёсий усуллар, ҳуқуқий актлар, ахлоқий нормалар уйғунлиги экологик барқарор 

тараққиётнинг муҳим омили ҳисобланади.  

